
Sa Ikaduwa Ha Sulat Hi Apostol
Pedro

ITyan a si Simon Pedro ha suluguen daw apostol
hi Jesu Cristo sa migsulat taini.

Sinulatan ku inyu sa amin din pagtuu ha il-
ing kamahal hu kanay ha pagtuu pinaagi ki Jesu
Cristo sa matareng ha Dios daw Manluluwas taw.

2 Sa Dios mag-ila gayed inyu hu grasya daw
kalinaw pinaagi hu pagpakatuen nuy mahitenged
kandin daw ki Jesu Cristo ha Ginuu taw.

Sa Laus Ha Pagtuu

3 Pinaagi hu gahem hu Dios nadawat taw sa
alan ha kinahanglanen taw ta daw sa pamatasan
taw lyan sa agkabayaan din. Nabaluy haena ta
nakilala taw en sa Dios ha iyan mighimu kanuy
ha tumutuu ta daw makaambit kuy hu pagka-
matareng daw hu pagkagamhanan din.

4 Tumenged taena in-ila din kanuy sa mahal
daw adagi ha mga saad ta daw makalikay kuy
duun hu pakadaet kanuy ha iyan sa babayaen
hu kalibutanen daw amin taw daan matareng ha
kinaiya iling hu Dios.

5 Aman siguruwi nuy ha duun hu pagtuu nuy
makaisab sa maayad daw sa pagkamasinabuten,

6 sa pagpugung hu kaugalingen nuy, sa pagka-
mainantusen daw sa pagbuhat hu agkabayaan hu
Dios,

7 sa pagkamaluluy-en isip ha migsusuled kaw
daw sa pagpalangga duun hu bisan sin-u.

8 Ta ku mag-uswag sa kabuhata nuy taena pak-
abuhat haini inyu ha mapuslanen kaw gayed
duun hu pagpakatuen nuy mahitenged ki Jesu

Cristo ha Ginuu taw. o .
9 Ba saena ha hari tagbuhat taini agkailing hu

buta daw nalipatan din ha linimpyuwan en hu
mga sala din.

10 Aman mga suled, buhata nuy gayed sa taman
ha mahimu nuy ta daw maaha ha pinili kaw gayed
hu Dios ha iyan mighimu inyu ha tumutuu. Ta ku
buhaten nuy haini hari kaw gayed malaag

11 ba adagi sa kalipay nuy ku ipaseled kaw en
kandin duun hu tagharian hi Jesu Cristo sa Ginuu
daw Manluluwas taw.

12 Aman agsublien ku da sa pag-ikagi inyu bisan
ku natun-an nuy en haini daw malig-en kaw en
gayed duun hu kamatuuran.

13Iman ha bubuhay a pa sigi ku inyu igpahena-
hena haini sa inikagi kud su anay

14 ta impadayag kanak hi Jesu Cristo ha Ginuu
taw ha laus ad en matay.

15 Aman buhaten ku gayed sa taman ha mahimu
ku ta daw bisan pa ku matay ad asem hari nuy
haini malipatan.

Sa Nakaaha Hu Pagkagamhanan Hi Jesu Cristo
16 Sa intudlu day inyu mahitenged hu pagk-
agamhanan hi Jesu Cristo ha Ginuu taw ku lumiku
asem kena ba da bidu, ta naaha day gayed sa
pagkagamhanan din su anay
17su dayeen hu Dios ha Amay din ha tagyanaen
“Iyan haini pinalangga ku ha Bata ha tigkabaya-
baya ku.”

18 Napaliman day gayed sa lageng ha napuun
diya ta langit ta nakaduma kay ki Jesu Cristo duun
ku balaan ha bubungan.

19Tumenged taena natuuwan day gayed sa inik-
agi hu mga propita. Aman palilimani nuy gayed
haena ta sa intudlu dan agkailing hu sulu ha sum-
iniga duun hu kasukileman hangtud ha maselem
en dayun suminiga daan sa makabugwas diyan ta
inyu.

20 Kinahanglan ha masabut nuy ha hura gayed
etaw ha makasaysay hu lalang hu Dios ha insulat
humga propita pinaagi hu kandin da ha kaugalin-
gen,

21 ta sa lalang hu Dios hura duun kapuun hu
hena-hena hu etaw ba su mga propita minikagi
taini tumenged ta ginaheman sidan hu Balaan ha
Ispiritu.

2

Sa Biduen Ha Manunudlu

1 Su anay amin naman-ikagi ha mga propita
sidan ba kena man diay laus. Iling daan ha
amin mga biduen ha manunudlu diyan ta inyu.
Ighinay-hinay dan igtudlu sa makadaet daw mga
bidu ha katudluanan. Igsalikway dan gayed sa
Ginuu ha Manluluwas dan ngaay. Tumenged
taena tigkan sidan agsilutan.

2 Madakel sa sumunud hu mga pinakagalu-
gayha ha buhat dan daw pinaagi taena tameyesen
hu mga etaw sa kamatuuran.

3Tumenged hu pagkaagapan dan hu salapi lim-
bungan kaw kandan hu mga bidu ha katarengan.

Ba sa Dios ha iyan maghukum kandan nalugay en
sa kataganahi din kandan hu silut.

4 Ta bisan sa mga balinsuguen hu Dios ha
nakasala su anay hura ba da ipataya hu Dios ba
inlambeg sidan duun hu tungkay gayed madalem
ha bitu. Didiya pa iman sidan ha kinadinahan
duun hu kasukileman ha tag-angat hu Aldaw hu
Paghukum.

> Daw hura daan ipataya hu Dios sa masinu-
paken ha kaet-etawan su anay ta linimasan din
sa kalibutan. Iyan da si Noe sa migtudlu hu
matareng daw pitu daan sa duma din ha naluwas.

6 Sinilutan daan hu Dios sa mga etaw diya
ta Sodoma daw ta Gomora daw sinunug din sa
banuwa dan ta daw mabuhat haena ha sampitan
hu maul-ulahan asem hu mga etaw ha kena mati-

nahuren huDios.
7Ba linibri hu Dios si Lot sa matareng ha etaw

daw naguul gayed hu mga mahugaw ha binuhat
hu mga masinupaken.

8 Si Lot nakagtima diya duma kandan aman
dayun da naguul taena ha mga madaet ha
agkaaha din daw hu mga agkapaliman din.

9 Aman agkahimu gayed hu Dios sa paglibri
hu etaw ha agtahud kandin duun hu kasamukan
dan, daw agkahimu din daan sa pagbakus hu
makasasala hangtud hu Aldaw hu Paghukum

10 ]Jabi en haena sa babayaen hu pagbuhat
hu kalaw-ayan daw agsupak daan hu amin din
katenged.

Sa mga biduen iman ha manunudlu mabalaw
daw galbuwen daw bisan sa mga balinsuguen hu
Dios agtameyesen dan.

11 Ba bisan sa balinsuguen hu Dios ha
gamhanan pa di ku mga biduen ha manunudlu
hura dan tameyesa sa lain ha mga balinsuguen
duun hu atubangan hu Dios.

12 Ba saini ha mga etawa tagtameyesen dan
sa bisan inu ha hari dan agkasabut. Agkailing
sidan hu mga mananap ha hura dan kagayha ba
sa agkapangkusan taena iyan sa dakepen daw
iyawen sidan. Iling daan sa agkapangkusan taini
ha mga etawa ta hukuman sidan hu silut hu hura
din katapusan.

13 Masilutan sidan hu mga alantusen iling hu
tagbuhaten dan duun hu kaet-etawan ta iyan da
haena igkabaya-baya dan sa pagbuhat hu kalaw-
ayan bisan aldaw. Ku pakaamul sidan inyu ku
tagkaen kaw igkalipay dan sa pinakagalugayha
ha buhat dan.

14 Iyan dan da taghenhenaen sa pagbuhat hu
madaet duun hu bisan sin-u ha bahi ha agkaaha
dan daw hari sidan pakatigel pagbuhat hu sala.
Aglimbungan dan sa etaw ha maluya pa sa pagtuu
din daw iyan en batasan dan sa pagkaagapan. Ba
agsilutan gayed sidan hu Dios.

15 Suminuway sidan duun hu kamatuuran daw
nangalaag sidan ta inilingan dan sa batasan hi
Balaam sa bata hi Beor ha babayaen hu suhul
bisan ku madaet sa igpabuhat kandin.

16 Ba sinaway haena pinaagi hu asno ha nakaik-
agi diya ta kandin daw binaldeng haena hu
pagkabuang-buang din.

17 Saini ha mga etawa iling hu tuburan ha
namadahan daw iling daan hu gabun ha ba da

tagkauwit-uwit hu maseleg ha kalamag. Ba inta-
gana en kandan hu Dios sa masukilem ha lugar
18 ta tagpagalbuwa sidan daw pinaagi hu mga
kalaw-ayan agpanulayen dan sa bag-u pa sumin-
uway duun hu mga duma dan ha tagbuhat hu

madaet. L .
19Sinaaran dan haena ha malibriba sidan daan
nabuhat en ha ulipen hu madaet ha batasan ha

iyan makadaet kandan, ta sa etaw ulipen hu bisan
inu ha nakabihag kandin.

20Samga etaw ha nakaenda en hu madaet duun
taini ha kalibutan tumenged hu pagpakatuen dan
mahitenged ki Jesu Cristo ha Ginuu daw Manlu-
luwas taw, ku lumiku da sidan duun hu madaet
ha buhat daw madaeg da sidan taena ayuwa pa
malegen sa maula-ula dan di su anay.

21 Maayad pa ngaay ku hura dan en bul-ug
katun-i sa pagkamatareng di sa natun-an dan
haena ba insalikway dan da sa kasuguan ha na-
paliman dan.

22 Saini ha agkaula-ula dan iyan katumanan
hu lalang ha tagyanaen “Sa asu agkan-en din da
sa uta din daw sa babuy bisan pakaglanguy en
tagtuna da gihapun.”

3

Sa Insaad Hu Ginuu
1Minahal ku ha mga suled, iyan haini ikaduwa
ha sulat ku diyan ta inyu. Iyan tuyu ku duun hu
mga sulat ku ha madasig kaw hu paghena-hena hu
maayad.
2 Agkabayaan ku ha hari nuy lipatan sa inikagi
hu mga propita daw sa mga kasuguan hi Jesu

Cristo ha Ginuu daw Manluluwas taw ha intudlu
day inyu sikay sa mga apostoles

3Una hu alan timan-i nuy ha duun hu hudiyan
ha mga aldaw makauma sa mga etaw ha iyan da
agsunuren dan sa mga madaet ha kabaya daw ba
kaw da kandan pagpatawahai

4 hu kagi dan “Agliku da man gid haena dini
na hindu en man duun? Sa mga gin-apuan taw
nangamatay en ba iyan man gihapun iman ha
hura kabalhin sa panahun sugud da su tangha-
gaen sa bisan inu.”

> Ba sa mga tag-ikagi taini hari dan en tag-
baliyen ha sa Dios pinaagi hu lalang din natang-
haga salangit daw duun hu wahig impahiwal din
sa bugta.

6 Sa wahig daan iyan inlimas hu kaet-etawan
dini ta kalibutan su anay.

7 Ba pinaagi daan hu lalang din sa kalangitan
daw sa kalibutan intagana din en iman hu hapuy
ha iyan aggamiten din hu pagdaet taena duun hu
Aldaw hu Paghukum daw silutan sa mga etaw ha
hari agtahud hu Dios.

8 Ba sinyu sa minahal ku ha mga suled, hari nuy
gayed haini aglipati ha sa nangkaaldaw daw sa
nangkalibu ha tuig mig-iling da duun hu Dios.

9 Sa Ginuu hari tagyawat hu mga saad din ha
iyan taghenhenaayen hu duma ha mga etaw. Harl
pa iman agliku tumenged ta tagpailub pa inyu ta
hari din gayed agkabayaan ha amin sabuwa ha
masilutan ba sa agkabayaan din iyan sa magh-
inulsul sa alan.

10 Sa pagliki hu Ginuu agkailing hu takaw
ha harl nuy agkatagadan. Duun asem taena

ha panahun mahanaw sa kalangitan dengan hu
kadaging hu daheneg daw mangasunug sa alan
duun, daw sa tibuuk ha kalibutan mabigsulan
daan.

11 Tumenged ta iyan haena paagi ha man-
gadaet sa alan kinahanglan gayed ha panigu-
ruwan nuy sa pagsunud hu Dios daw himpiten
nuy sa batasan nuy

12 iman ha tag-angat kaw pa taena ha Aldaw
hu Paghukum hu Dios. Buhaten nuy sa taman
ha mahimu nuy ta daw laus en matuman haena.
Duun asem taena sa kalangitan mabigsulan daw
mahanaw,

13 ba taghinamen taw iman sa insaad hu Dios
ha iyan sa bag-u ha kalangitan daw sa bag-u ha
k?libutan ha duun magtima sa mga matareng ha
etaw.

14 Aman minahal ku ha mga suled, tumenged
ta taghinamen nuy pa haena sa panahun buhaten
nuy gayed sa taman ha mahimu nuy ta daw hura
gayed madaet diyan ta inyu daw hura daan ikas-
away inyu duun hu atubangan hu Dios daw mali-
nawen daan sa pakigdapita nuy kandin.

15 Isipen nuy ha sa kayawat hu pagliku hu
Ginuu taw lyan daan higayun hu mga etaw ta
daw maluwas sidan. Iyan daan haini insulat inyu
hu minahal taw ha suled ha si Pablo sumala hu
katatau ha in-ila kandin hu Dios.

16 Sinubay din haini duun hu alan ha mga sulat
din. Sa duma duun malegen ha agsabuten aman
sa mga etaw ha hura dan pagsabut hu kamatu-
uran daw maluya sa pagtuu dan agkasayep sa
pagtudlu dan taena iling hu kasayep dan duun

hu duma ha insulat ha lalang hu Dios. Ba silutan
gayed sidan.

17 Aman minahal ku ha mga suled, tumenged ta
natun-an nuy en haini maghantay kaw gayed ha
hari kaw mauwit hu mga bidu taini ha mga mas-
inupaken ha manunudlu daw hari kaw malaag
duun hu laus ha pagtuu.

18 Kinahanglan ha tumubu gayed sa pagtuu
nuy pinaagi hu grasya daw hu pagpakatuen nuy
mahitenged ki Jesu Cristo ha Ginuu daw Manlu-
luwas taw. Dayeen si Jesu Cristo iman hangtud hu
hura din katapusan.

